
Qalerallit sinerissap qanittuani pisarineqarsimasut „Japan cut“ atorlugu 
suliareqqaarneqarsimanngikkaangata akitsuuserneqartalernissaannut Naalakkersuisut 
UPA14-mut inatsisassamik siunnersuusioqqullugit peqquneqarnissaannik Inatsisartut 

aalajangiiffigisassaattut siunnersuut 
Inatsisartunut ilaasortamit Jens Immanuelsenimit, Siumut 

 
pillugu 

 

Aningaasaqarnermut Akileraartarnermullu Ataatsimiititaliap 
 

ISUMALIUTISSIISSUTAA 
 
 
 

Siunnersuutip aappassaaneerneqarnissaanut saqqummiunneqartoq 
 

 
Ataatsimiititaliaq suliarinninnermini ukuninnga inuttaqarpoq: 
 
Inatsisartunut ilaasortaq Finn Karlsen, Siumut, siulittaasoq 
Inatsisartunut ilaasortaq Gerhardt Petersen, Atassut, siulittaasup tullia 
Inatsisartunut ilaasortaq Evelyn Frederiksen, Siumut  
Inatsisartunut ilaasortaq Jens Imanuelsen, Siumut 
Inatsisartunut ilaasortaq Kalistat Lund, Inuit Ataqatigiit 
Inatsisartunut ilaasortaq Hans Aronsen, Inuit Ataqatigiit 
Inatsisartunut ilaasortaq Naaja Nathanielsen, Inuit Ataqatigiit 
 
 
Ulloq 25. september 2013-imi siullermeerinerup kingorna siunnersuut ataatsimiititaliamit 
misissorneqarpoq. 
 
 

Siunnersuutip imarisaa siunertaalu 
Siunnersuutip kingunerissavaa qalerallit sinerissap qanittuani pisarineqarsimasut „Japan cut“ 
atorlugu suliareqqaarneqarsimanngikkaangata akitsuuserneqartalernissaat pillugu inatsisissa-
tut siunnersuummik UPA 2014-imi Naalakkersuisut saqqummiussinissamut peqquneqarnis-
saat. Siunnersuuteqartup tamatumani siunertaraa aalisakkat nunatsinni suliarineqarnissaasa 
pilerinarnerulernissaa, taamaalillunilu suliffissanik amerlanerusunik pilersitsinissaq. 

Siunnersuutip Inatsisartunit siullermeerneqarnera 
Siullermeerinermi siunnersuut amerlanerussuteqartunit taperserneqarpoq. Akitsuut sinerissa-
mut qanittumi aalisartunit akilerneqassanngippat siunnersuut Inuit Ataqatigiinnit taperserne-
qarumavoq. 

 
Ataatsimiititaliap siunnersuummik suliarinninnera 
Qaleralinnik suliareqqaarneqarsimanngitsunik akitsuusiinikkut qalerallit nunanut allanut 
tunineqannginnerminni nunatsinni najukkani suliareqqaarneqartalernissaannut kajumissuseqa-
lernissaq, taamaaliornikkullu suliffissanik amerlanerusunik pilersitsinissaq, siunnersuutikkut 
matumuuna siunertaasoq ataatsimiititaliamit maluginiarneqarpoq.  
 
Siunnersuut una, Nunatta Karsiata isertitaqarnissaanik aammalu amerlanerusut suliffeqa-
lernissaannik qulakkeerinnittussaq, Siumumit tapersersorneqarpoq. Piffissanili assut suliffis-
saaleqiffiusuni tunisassiorfinni sulisussaaleqisarnermik misilittakkat immikkut ajornartorsiu-
tissartaqartutut Siumumit isigineqarput. Aalisartut naggataatigut akiitsuummik akiliinissaat 
ilaatigut pinngitsoortinneqarsinnaappat siunnersuut Inuit Ataqatigiinnit aamma tapersersoru-
maneqarpoq. Siunnersuuteqartup matuminnga siunnersuuteqarnermini angunigai Atassummit 
taperneqarput, minnerunngitsumik siunnersuut suliffeqarfiit namminersortut paaseqatigalugit 
piviusunngortinneqarsinnaappat. Taamaattumillu Atassut isumaqarpoq siunnersuut sukumii-
sumik suliarineqartariaqartoq innersuussutigalugulu aalisarnerup iluani pisuussutinik akileraa-
rusersuinissap tamarmiusup qanoq aaqqissuussaanissaa pillugu oqaluuserinninnernut inger-
lasunut siunnersuutip matuma ilanngunneqarnissaanik Naalakkersuisut kissaateqarnerat. 
 
Suliassaqarfimmi imaannaanngitsumi aalajangipallannissamut taarsiullugu Naalakkersuisut 
siunnersuutaat ataatsimiititaliamit malissallugu piareersimaffigineqarpoq. Ataatsimiititaliap 
UKA 2012/81-imik, qalerallit avataasiorluni aalisarnermi pisarineqartut akitsuutaat pillugu 
Inatsisartut inatsisaattut siunnersuummik, suliarinninnerani apeqqut aamma tikinneqarpoq. 
Tassunga atatillugu qalerallit, tassunga ilanngullugu sinerissap qanittuani aaliisarnermi pisa-
rineqartut, ilivitsuutillugit imaluunniit “Japan Cut”-itut avammut tunineqartut pisuussuti-
nut/avammut tunisinermi nalinginnaasumik akileraaruserneqarnissaannut periarfissaqarnersoq 
ataatsimiititaliap Naalakkersuisunut apeqqutigaa. Suleqatigiissitamik aalisarnerup iluani pi-
suussutinit inuiaqatigiit pissarsinerunissaat qanoq qulakkeerneqarsinnaanersoq pillugu siun-
nersuusiortussamik pilersitsinissaq suliffeqarnermi illuatungeriit oqaloqatigineranni isumaqa-
tigiissutigineqarsimasoq Naalakkersuisut paasissutissiissutigaat. Tassunga atatillugu pi-
suussutinut akileraarummik akiliuteqarnikkut aalisarnerup tamarmiusup tapeeqataasinnaa-
nerata nalilerneqarnissaa, tassungalu ilanngullugu qalerallit iluitsuutillugit imaluunniit “Japan 
Cut”-itut avammut tunineqartut pisuussutinut akileraarummik akiliisalernissaannik siunner-
suuteqarnissaq pissusissamisoortutut Naalakkersuisunit taamani isigineqarpoq. Oqaloqatigiin-
nerni maannakkut ingerlasuni Jens Immanuelsenip siunnersuutaata ilanngunneqarnissaanik 

Naalakkersuisut siunnersuuteqarnerminni sulineq taanna innersuussutigigaat ataatsimiitita-
liamit ilimagineqarpoq. 

 

Siunnersuutip aningaasaqarnikkut kingunerisassai 
Akileraarutinik qaffaanerup qanoq sunniuteqarnissaanik naliliinissamut paasissutissat naam-
mattut pigineqanngitsut Naalakkersuisut allattut eqqarsaatigalugu siunnersuutip aningaasa-
tigut kingunerisassai ataatsimiititaliamit nalileruminaatsinneqarput. Pisortat allaffissorne-
rannut kinguneqaatissat eqqarsaatigalugit siunnersuummut matumunnga tunngatillugu pitsaa-
sumik nakkutilliinissamut aaqqissuussinermik Akileraartarnermut Aqutsisoqarfiup piffissami 
qanikannersumi pilersitsisinnaanera piviusorsiornersoq Naalakkersuisut akissuteqaataani 
ajoraluartumik allassimanngilaq. 

 
Ataatsimiititaliap inassuteqaataa  
 
Ataatsimiititaliami amerlanerussuteqartut Siumut Atassullu siunnersuut pillugu ima 
oqaaseqaateqarumapput: 
Tamanna ataatsimiititaliami amerlanerussuteqartut tapersersornartippaat, tamatumali peqatigi-
saanik partiit arlallit Naalakkersuisullu apeqqutinik arlalinnik ajornartorsiutip aaqqiivigi-
nissaata ajornakusoornerulerneranik nassataqartunik saqqummiussipput. 
 
Tamanna tunngavigalugu ataatsimiititaliami amerlanerussuteqartut siuliani taaneqartut 
allannguutissatut siunnersuummik imaattumik saqqummiussipput. 

Qalerallit sinerissap qanittuani pisarineqarsimasut „Japan cut“ atorlugu suliareqqaar-
neqarsimanngikkaangata akitsuuserneqartalernissaat pillugu aalajangersakkamik ima-
qartumik pisuussutinut akileraarusiinissaq pillugu Naalakkersuisut UPA 14-mut siun-
nersuummik saqqummiussinissaamik peqquneqarnissaannik Inatsisartut aalajangiiffi-
gisassaattut siunnersuut. 
 
Ataatsimiititaliami ikinnerussuteqartut Inuit Ataqatigiit siunnersuut pillugu ima oqaase-
qaateqarumapput: 
Siunnersuutip tapersernissaanut piumasaqaatitut Inuit Ataqatigiinniit saqqummiunneqartut 
suli paasinarsisinneqarsimanngitsut. 
 
Tamanna tunngavigalugu ataatsimiititaliami ikinnersussuteqartut siuliani taaneqartut 
allannguutissatut siunnersuummik imaattumik saqqummiussipput. 
Nioqqutissiaatitsinnik tunisinerulernissamut periarfissat aammalu maani nunatsinni sulia-
rinneqqaartarnerup annertusarneqarnissaanut periarfissat misissorneqaqqullugit pisuussutinik 
akileraarusersuinermut tunngasut pillugit Naalakkersuisut nassuiaasioqqullugit Inatsisartut 
aalajangiiffigisassaattut siunnersuut. Nassuiaat upernaakkut 2014-imi ataatsimiinnissamut 
naammassereerneqarsimassaaq. 

Taama oqaaseqarluni isumaliutissiissummilu allassimasutut paasinnilluni ataatsimiititaliap 
siunnersuut aappassaaniigassanngortippaa. 
 
 
 
 

 
  

 
 

 
Finn Karlsen, Siulittaasoq  

